
2 Pedr_(4)

2 Pedr 1: 12-18

12 Felly dw i'n mynd i ddal ati drwy’r adeg i’ch atgoffa chi o'r pethau yma. Dych chi'n eu gwybod eisoes, ac mae gynnoch chi afael cadarn yn y gwirionedd. 13 Ond dw i’n teimlo cyfrifoldeb i ddal ati i’ch atgoffa chi tra dw i'n dal yn fyw. 14 Dw i'n gwybod fod fy amser yn y corff yma ar fin dod i ben. Mae'r Arglwydd Iesu Grist wedi dangos hynny'n ddigon clir i mi. 15 Felly dw i eisiau gwneud yn siŵr y byddwch chi'n dal i gofio'r pethau yma ar ôl i mi farw. 
16 Dim dilyn rhyw straeon dychmygol clyfar oedden ni pan ddwedon ni wrthoch chi fod yr Arglwydd Iesu Grist yn mynd i ddod yn ôl eto gyda grym. Dim o gwbl! Roedden ni'n llygad-dystion i'w fawrhydi! 17 Gwelon ni e’n cael ei anrhydeddu a'i ganmol gan Dduw y Tad. Daeth llais oddi wrth y Gogoniant Mawr yn dweud, "Fy mab annwyl i ydy hwn; mae e wedi fy mhlesio i'n llwyr" 18 Clywon ni'r llais hwn yn dod o'r nefoedd pan oedden ni gydag e ar ben y mynydd sanctaidd.

Cafodd Pedr gyfrifoldeb penodol gan Iesu i ofalu am, ac arwain ei bobl (Ioan 21:15-19). Mae’n amlwg, wrth ddarllen ei lythyrau, ei fod wedi cymryd y gwaith o fod yn fugail ar eglwys Dduw o ddifri. Rhan o’i waith oedd dysgu pobl Dduw.  Hyd yn oed pan oedd e ei hyn yn wynebu marwolaeth, roedd yn dal ati ac yn atgoffa Cristnogion o ffeithiau sylfaenol eu ffydd. 
Roedd angen i’r newyddion da am Iesu Grist gael ei drosglwyddo o un genhedlaeth i’r llall. Roedd rhai o ddisgyblion cyntaf Iesu eisoes wedi marw, ac roedd bywyd Pedr hefyd ar fin dod i ben, felly roedd rhaid gwneud yn siŵr fod y Cristnogion ifancach yn gadarn yn eu ffydd. 

Mae’n hollol glir, o dôn y llythyr, fod gan Pedr ddim ofn marw. Dydy o ddim yn awchu i farw, ond mae o’n gwybod fod ei fywyd a’i waith bron ar ben oherwydd roedd yr Arglwydd Iesu Grist ei hun wedi dweud wrtho. Dyma’r unig dro yn ei lythyrau iddo gyfeirio at Iesu fel yr Arglwydd Iesu Grist. Roedd e’n ddyn – Iesu, fe oedd y Meseia – y Crist, ac roedd yn Dduw – yr Arglwydd.  Drwy’r ddau lythyr fe welwn mai Iesu Grist sy’n bopeth i Pedr. Gwaith Pedr oedd dweud wrth  bobl am Iesu, a hyfforddi Cristnogion ymhellach yn ffyrdd yr Arglwydd. 
Mae ei daerineb mor amlwg drwy ei eiriau – roedd o ar dân eisiau i bobl ddeall nad ‘stori’ neu ‘chwedl ddychmygol’ oedd hanes Iesu, ond ffaith hanesyddol. Roedd yn rhannu ei brofiad personol gyda’i ddarllenwyr wrth ddweud ei fod ef ei hun yn lygad-dyst nid yn unig i fywyd bob dydd Iesu ar y ddaear ond i’w fawrhydi ( ei ysblander brenhinol). Nid Pedr oedd yr unig lygad-dyst, roedd Iago a Ioan gyda fe ar ben y mynydd pan gafodd golwg Iesu Grist ei drawsnewid, 

Chwe diwrnod wedyn aeth Iesu i ben mynydd uchel, a mynd â Pedr, Iago ac Ioan (brawd Iago) gydag e. 2 Dyma olwg Iesu’n cael ei drawsnewid o flaen eu llygaid – roedd ei wyneb yn disgleirio fel yr haul, a throdd ei ddillad yn wyn llachar fel golau. 3 Wedyn dyma Moses ac Elïas yn ymddangos, yn sgwrsio gyda Iesu. (Mathew 17:1-3)

Roedd Pedr wedi gweld a chlywed pethau rhyfeddol! Clywodd lais Duw’n siarad o’r nef, a gwelodd Iesu’n cael ei anrhydeddu. Roedd o ar dân eisiau rhannu hyn gyda’i ddarllenwyr, er mwyn iddyn nhw gael deall pwy oedd Iesu Grist go iawn, gweld rhywfaint o’i fawredd a derbyn y sicrwydd sydd i’w gael o’i ddilyn. 

